






„საყოველთაო ჯანმრთელობის დაცვის სახელმწიფო პროგრამის“ ადმინისტრირების სრულყოფის მიზნით სამუშაო ჯგუფის შექმნის შესახებ

„საყოველთაო ჯანმრთელობის დაცვის სახელმწიფო პროგრამის“ ადმინისტრირებისას ნორმაშეფარდების პროცესში სწორი და ერთგვაროვანი პრაქტიკის დამკვიდრების მიზნით, მიზანშეწონილია, შემუშავდეს გარკვეული სახელმძღვანელო პრინციპები („სიტუაციური სახელმძღვანელოები“), რომლებიც დეტალურად აღწერენ საქართველოს მთავრობის დადგენილებით დამტკიცებულ „საყოველთაო ჯანმრთელობის დაცვის სახელმწიფო პროგრამაში“ მითითებული საჯარიმო სანქციების გამოყენების ცალკეულ შემთხვევებსა და წინაპირობებს, ასევე, პროგრამის ადმინისტრირების სხვა მნიშვნელოვან საკითხებს.
აღნიშნული „სიტუაციური სახელმძღვანელოების“ მომზადება და ხელმისაწვდომობა/საჯაროობა, ერთი მხრივ, უზრუნველყოფს პროგრამის ადმინისტრირების პროცესში არასწორი ადმინისტრაციული პრაქტიკის დამკვიდრების პრევენციას, ხოლო, მეორე მხრივ, პროგრამის ფარგლებში შესაბამისი მომსახურების მიმწოდებელი კომპანიებისთვის წინასწარ განჭვრეტადს გახდის „სიტუაციურ სახელმძღვანელოებში“ ასახულ საკითხებზე შესაბამის ადმინისტრაციულ ორგანოთა პოზიციას, რაც მათ საშუალებას მისცემთ თავიდან აიცილონ საჯარიმო სანქციები.
ყოველივე ზემოაღნიშნულიდან გამომდინარე, „საქართველოს ბიზნესომბუდსმენის შესახებ“ საქართველოს კანონის მე-6 მუხლის მე-3 პუნქტის „დ“ ქვეპუნქტის საფუძველზე,

ვ ბ რ ძ ა ნ ე ბ:

1. [bookmark: _GoBack]„საყოველთაო ჯანმრთელობის დაცვის სახელმწიფო პროგრამის“ ადმინისტრირების სრულყოფის მიზნით, საქართველოს ბიზნესომბუდსმენთან შეიქმნას სამუშაო ჯგუფი, შემდეგი შემადგენლობით:
ა) საქართველოს შრომის, ჯანმრთელობისა და სოციალური დაცვის სამინისტრო;
ბ) საქართველოს ფინანსთა სამინისტრო;
გ) სსიპ - სოციალური მომსახურების სააგენტო;
დ) ააიპ - საქართველოს სამედიცინო ასოციაციების გაერთიანება;
ე) ააიპ - საქართველოს ბიზნეს ასოციაცია;
ვ) ააიპ - ჯანდაცვის ასოციაცია.

2. ეთხოვოთ ამ ბრძანების პირველი პუნქტით გათვალისწინებულ დაწესებულებებს/ორგანიზაციებს ამავე ბრძანებით შექმნილი სამუშაო ჯგუფის საქმიანობაში მონაწილეობა წარმომადგენლის/წარმომადგენლების მეშვეობით.

3. სამუშაო ჯგუფის ძირითად ფუნქციებად განისაზღვროს:
ა) საყოველთაო ჯანმრთელობის დაცვის სახელმწიფო პროგრამის ადმინისტრირების სრულყოფის მიზნით, წინადადებების შემუშავება;
ბ) საყოველთაო ჯანმრთელობის დაცვის სახელმწიფო პროგრამის ადმინისტრირების თაობაზე „სიტუაციური სახელმძღვანელოების“ პროექტების მომზადება;
გ) საყოველთაო ჯანმრთელობის დაცვის სახელმწიფო პროგრამის ცვლილებასთან, აგრეთვე, ცვლილების ამოქმედების ვადებთან დაკავშირებით რეკომენდაციების შემუშავება.

4. სამუშაო ჯგუფი იკრიბება საქართველოს ბიზნესომბუდსმენის გადაწყვეტილებით ან სამუშაო ჯგუფის წევრთა ინიციატივით, საჭიროებისამებრ.

5. ეს ბრძანება ამოქმედდეს ხელმოწერისთანავე.




ზურაბ ძნელაშვილი
ბიზნესომბუდსმენის მოვალეობის შემსრულებელი
